
                                           «Ақжол» газеті 

1923 жылы «Ақ жол» газеті туралы Б. Майлин: «Осы декабрь жұлдызының 7 күні Ташкентте шығатын Түркістан үкіметінің тілі «Ақ жол» жарыққа шығуына үш жыл толды. Сол күннің құрметіне «Ақ жол» Қазақстанда көп тараған газет екенін айта келіп: «Ол Түркістан үкіметінің қолдаған шараларын қазақ халқына жеткізіп тұрды», - деп атап көрсетті.

Шындығында 1920 жылдың 18 сәуірінен шілденің 27-сіне дейін Ташкент қаласында қазақ тілінде «Жаңа өріс» газеті шығып тұрған болатын. Ал «Ақ жол» болса, сол басылымның заңды жалғасы еді. Алдымен, «Жаңа өріс» газеті туралы бір-екі ауыз мәлімет бере кетелік. «Ол қырғыз – қазақша жетісіне екі рет шығатын сыпайы тілдегі саяси әрі шаруашылық газет» деп аталады. Басылым материалдары халықты негізінен еңбекке, игі тіршілікке шақырды. Оның бар-жоғы 14 нөмірі жарық көрді. Ал сол жылдың 7-желтоқсанынан бастап оның орнына «Ақ жол» газеті шыға бастады. Орташа таралу тиражы 1800. Алғашқы редакторы С. Қожанов. Басылымның ішкі хабарлар, сыртқы хабарлар сауатсыздықты жоғалту жайынан, әйел теңдігі, ресми бөлім, бұйрық-жарлықтар жастар арасында, жарнама, партия тіршілігі, партия талаптары, шаруашылық жайынан деген бөлімдері болды.
«Ақ жол» газетінде алаштың ардақты ұлы тұлғалары ұлтты толғандырған алуан түрлі мәселелерді қозғаған мақалалар жазып, талай оң істің ұйытқысы, ұйымдастырушысы болды. Алаш зиялылары газет бетінде ұлттық оқу-білім жүйесі, ұлттық оқулық жазу, салалалық кәсіби мамандар дайындау, кеңестік қызыл империяның жақсы мен жайсаңдарды қудалау, жер аудару, тәркілеу, қуғын-сүргінге қарсы сын пікірлерін тайсалмай ортаға салды. Газет бетінде елдің шаруашылығы мен әлеуметтік-экономикалық дамуы жолында сүбелі ұсыныстар мен көзқарастарын ғылыми тұрғыдан уәжбен баяндады.  
1924 жылдың соңында Түркістан Совет республикасы таратылып, қайта құрылды. Осыған байланысты бұрын оның қарамағында болып келген Жетісу мен Сырдария облыстары Қазақ АССР-іне қосылды. Осыдан кейін «Ақ жол» газеті 1925-1927 жылдары Қазақстанның Сырдария облыстық партия, Кеңес мекемелерінің органы болып Шымкентте шығып тұрды. 

«САНА» ЖУРНАЛЫ – ҒЫЛЫМИ-ТАНЫМДЫҚ

КӨСЕМСӨЗДІҢ ҚАНАТ ЖАЮЫ

Халел Қазақ-қырғыз Бiлiм Комиссиясы төрағасы бола жүрiп, қан тамырындай сан тарау жұмысқа мұрындық болды. «Сана» атты ғылыми көпшiлiк әдеби журнал шығарды. Халел Дос​мұхамедұлы ғылыми-көпшiлiк әдеби альманах шығаруды 1922 жылы-ақ Казақ-қырғыз Бiлiм Комиссиясының жоспарына ен​гiздi. Ол бұл мерзiмдi басылымды ауыл мектептерiндегi мұғалiмдер мен шәкiрттерге, өнер-бiлiмге талпынған жалпы оқырман қауымға ғылыми бағдар-бағыт беретiн педагогикалық құралға айналдыруды көздедi. Мемлекеттiк Ғылыми Кеңес Халекеңнiң дәлелдi ұсыныстары мен тiлек-хаттарына ден қойып, қаражат бөлуге уәде бердi. Төрағаның оқу-ағарту саласында арнайы баспасөзге деген сұраныстың маңыздылығын дүркiн-дүркiн талап етуiнiң нәтижесiнде ақыры жоғарыда айтылған «Сана» журналының жарық көруiнiң сәтi туды. Мемлекеттiк Ғылыми Кеңестiң Түркiстан Республикасы Халық Ағарту Комиссариатының алқасына жазған дәйектемесiнде ол журналдың күллi шығынына жұмсалатын ақшалай қаржының есеп-қисап мөлшерiн көрсетедi: 

«Қазақ тiлiндегi «Сана» журналы. Таралымы – 2000 дана. Көлемi – 8 баспа табақ. Жылына төрт рет шығады.
1. Редакциялануына, басылуы мен қаламақысына кететiн шығын:

	№
	1 баспа табағына

құны алтын ақшамен

	8 баспа табағына

құны алтын ақшамен
	32 баспа табағына 

құны алтын ақшамен


	1.
	Қаламақы 50.96
	407.68
	1630.72

	2.
	Редакциялануына 14.09
	112.72
	450.88

	3.
	Шығарылуына 2.42   
	19.36
	76.44

	4.
	Жалпы есебi 67.47
	539.76
	2158.04


 Ескерту: Редакциялануға, басылуы мен қаламақыға кететiн шығын есебiн Журналистер Бюросы Секциясының (19/V–23 ж.) тарифына сәйкес орташа баға мөлшерiне сүйендiк. 

 II. Қағаз бен баспахана iсiне кететiн шығын: 

	1 баспа табағына

құны алтын ақшамен
	8 баспа табағына

құны алтын ақшамен
	32 баспа табағына 

құны алтын ақшамен

	...
	...
	...

	...
	...
	...


[Бiз көп нүкте қойған тұстардағы сандық көрсеткiш белгiлер түпнұсқада өшiп қалған – А.Мек.]. 

Ескерту: Баспахана жұмыстарының баға жөнiндегi дәйегiне Түркiстан мемлекеттiк баспасының анықтамасын негiзге алдық. 

Қажеттi жалпы есебi: 

жылына – 8316.84 алтын ақшамен 

айына – 693.07 алтын ақшамен 

Егер типографиялық шығынның және басқа да себептердiң нәтижесiнде бағаның құбылуын ескерiп, дөңгелектесек:

«Сана» журналына жылына 8500 алтын ақша жұмсалады»179. 

Осыдан соң Халық Ағарту Комиссариаты өлкеде қалып​тасқан экономикалық қиындыққа қарамастан аталған басылымға тиiстi мөлшерде қаржылай демеу жасайды. «Сананың» жеке​леген санының сауда орындарында сатылу бағасы шамамен 50 тиыннан айналды. Қалың көпшiлiк қауымға арналған журнал үшiн бұл ең жоғары баға едi. Сондықтан Халел Досмұхамедұлы Мемлекеттiк Ғылыми Кеңестен осы мәселеге көңiл бөлiп, мерзiмдi баспасөздiң iлкi сандарын жартылай арзандатуға ықпал етуiн өтiндi. Шалғай орналасқан аймақтардағы оқырмандардың қолына тегiс жетуiн ойлаған редактор каникулға шыққан қазақ педагогикалық институты студенттерi арқылы «Сананы» жер-жерге таратып та отырды.

1923 жылы 29 желтоқсанда Түркістан Республикасы Халық Ағарту Комиссариаты Комиссиясына жолданған Ғылым Кеңесінің «Наука и Просвещение», «Сана», «Билим-очаги» басылымдарын жарыққа шығару туралы баяндамасын 8 қаңтар 1924 жылы №26 болып тіркеген. Бұл құжатта былай делінген:

«Кең байтақ Түркістан Республикасында мәдени күштің шашыраңқылығы орталықпен шалғай орналасқан аймақтың идеялық байланысы ағарту саласындағы қызметкерлер арасында үзіліп қалмауы үшін Халық Ағарту Комиссариатының бағыт-бағдар беріп, бір арнаға тоғыстыратын арнайы басылымы болуы қажет. 

Халық Ағарту Комиссариатының ұйымдастыру жұмысын таныстыратын, методологиялық, педагогикалық және ғылыми бағыттағы, атап айтқанда, этнографиялық, өлкетану мен өлкені зерттеуге арналған еңбектерді ұдайы жариялап отыратын «Наука и Просвещение» журналы болуға тиіс. Сонда ғана Түр​кістан Республикасындағы байырғы халықтардың мәдени іс-шараларын өткізгенде сауаттылық деңгейі көрініп тұрады.

Мемлекеттік Ғылыми Кеңес жанындағы Ғылыми-педаго​гикалық Комиссиясының төрағасы Архангельский жолдастың пікірінше, осы уақытқа дейін жарық көрген орыс тілінде мұндай журнал болған жоқ. Әдетте бірінші саны шығар-шықпаста-ақ журнал өзінің қызметін тоқтатын, өйткені жеткілікті түрде таратуды ұйымдастыра алмау мен материалдық базаның жоқтығынан болатын. Себебі мынада: 

а) журнал мазмұнына байланысты;

б) тарату мәселесін ұйымдастыра алмаудан. 

I. Мазмұны бойынша.

Журналдың күйі өте декларативтік, сөз жүзінде ғана шығып мұғалімге нақты материал ұсынылған жоқ, немесе тым акаде​миялық бағыт ұстанғандықтан оқытушы мүддесіне еш үйлес​пейді, сонымен құр шикі қисынсыз материалға құрылған.

Барлық журналдарға тән белгі мұғалімге қатысты қойы​латын басты талаптарға сай мәселелер әлсіз немесе мүлдем қамтылмаған.

Журналдарды мынандай бағдарлама ізімен қалыптастырса:

1. «Наука и Просвещение» ағарту саласындағы мәселеге байланысты принципті жағдайдағы сүйенетін ең басты заң мен өкім ...

2. Түркістан Республикасындағы ағартушылық құрылыстағы тәжірибені айқындауға байланысты мақалалар.

3. Педагогикалық ойларға байланысты жаңалықтар.

4. Ғылым мен өмір жайындағы жаңалықтар.

5. Мұғалім мен мектепке арналған кітаптар.

6. Түркістан Республикасындағы ұлыстардың халық ағарту саласы бойынша статистика мен хроника.

7. Өлкетану – Түркістанды ғылыми зерттеудегі хроника және жергілікті ғылыми қызметкерлерге нұсқау.

Журнал осындай үлгіде шығар болса, жолдас Ахангель​скийдің ойынша, бастыруға әбден тұрады.

Енді журнал ай сайын емес, жылына 4 мәрте жарық көреді.

Қазақ Ғылыми Комиссиясының журнал көлемі 8 баспа табақ, құрылымы басты мынадай бөлімдерге бөлінді:

1. Ғылыми-педагогикалық бөлім – 3 баспа табақ.

2. Көркем-әдеби және этнографиялық бөлім – 4 баспа табақ.

3. Басқа бөлімдер (ақпараттық, статистикалық, библио​гра​фиялық, анықтамалық, қаулы-қарарлар) – 1 баспа табақ...

	Басылым аты
	Бір жылға
	Бір айға

	«Наука и Просвещение»
	7462.80
	621.90

	«Сана»
	8316.84
	693.07

	«Билим-очаги»
	8316.84
	693.07

	
	Барлығы – 24.096.28 алтын ақшамен
	2008-04 алтын ақшамен


Баспахана шығынының өзгеріп отыруын ескеріп, дөң​гелек​тесек:

«Наука и Просвещение» жылына 7500 алтын ақшамен
«Сана»                                            8500 алтын ақшамен

«Билим-очаги»                               8500 алтын ақшамен

_______________________________________                                           
                                   Барлығы – 24 500 алтын ақшамен.     

Халық Ағарту Комиссариатының Алқасы осы сметалық есепті қарап, ай сайын көрсетілген сомамен қаржыландырып, аталған басылымдарды бастырып отыруға Мемлекеттік Ғылыми Кеңес ұсыныс жасады...

II. Журналдарды таратуды шешу үшін:

1. Журналдың жарық көргендігі жөнінде мектептерді және ағарту бағытындағы мекемелерді кең түрде құлақтандырып, бірінші санында оның сатылым бағасы мен алатын мекенжай орнынан ақпарат беру. 

2. Журналға жазылуды және жекелеген сандарын сатып алуды барлық институттарда ұйымдастыру.

3. Бәлкім, Халық Ағарту Комиссариатына қарайтын кейбір мекемелерге журналға жазылуды міндеттеу керек шығар.

Архангельский жолдастың пікіріне қосыла отырып, Мем​лекет​​тік Ғылыми Кеңес оның баяндамасы мен толық смета​лық жобасын талқыға салып, құптайды деген ойда.

Смета

орыс тіліндегі «Наука и Просвещение» журналын баcтыруға (жылдық жұмсалатын қаржы).

Ескерту: Таралымы 1000 дана. Журнал көлемі 6 баспа табақ. Жылына – 6 саны, көлемі 36 баспа табақ.

I. Редакциялау, бастыру мен қаламақы шығыны

	
	1 баспа табақ бет алтын ақ​шамен
	6 баспа табақ беттің алтын ақ​шамен ба​ғасы
	36 баспа табақ бет алтын ақ​шамен бағасы

	Қаламақы
	50.96 рубль
	305.76 рубль
	1834.56 рубль

	Редакциялау
	14.09
	84.54
	507.24

	Бастыру
	2.42
	14.52
	87.12

	Барлығы
	67.47
	404.82
	2428.52


Ескерту: Қаламақы, редациялау мен бастыру жұмыстарына шыққан шығын мөлшері Журналистер Секциясы Бюросының (19/V–23 ж.) тарифына сәйкес есептелді. Цифрлар – орташа айлық максимум және минимум.

II. Қағаз бен бастыруға кеткен шығын.

	Қағазға, теруге, бастыруға, бүктеуге
	1 баспа табақ беттің бағасы ал​тын ақшамен
	6 баспа табақ бет​тің бағасы ал​тын ақшамен
	36 баспа табақ беттің бағасы ал​тын ақшамен

	
	139.83
	838.98
	5033.88


Ескерту: Баспаханалық жұмыстардың бағасына байланысты деректер Түркістан мемлекеттік баспасының анықтамасы негізге алынған (26/V–23 ж.).

Нәтижесінде: бір жылға – 7462.80 алтын ақша.

                         бір айға  – 621.90 алтын ақша қажет.

«Наука и Просвещение» басылымымен бірге қазақ тілінде «Сана» (Мысль) және өзбек тілінде «Билим-Очаги» (Очаг знания) журналдары қатар жарық көреді.

Бұл екі басылым да Түркістан Республикасының аталған ұлыттарының тұңғыш ғылыми-көпшілікке арналған, иллюстра​циялы журналы, 11баспа табақ, әрбір санында 176 бет және 5 сурет қамтылған.  

Анықтама: Түркістан Халық Ағарту Комиссариатының басы​лымдарына сметалық есеп бойынша (қосымша тіркелген) қажетті сома.

«Наука и Просвещение» /таралымы 1000 дана, 2 айға 6 баспа табақ бір кітап немесе бір жылға 6 кітап, 7500 алтын ақша.

 «Сана» /таралымы 2000 дана, 3 айға 8 баспа табақ бір кітап немесе бір жылға 4 кітап,  6700 алтын ақша.

«Билим-очаги» /таралымы 2000 дана, 3 айға 8 баспа табақ бір кітап немесе бір жылға 4 кітап,  6700 алтын ақша.

_____________________________

Барлығына шығатын шығын 20.900 алтын ақша немесе айына 1750 алтын ақша.

Ғылыми хатшы [қолы]

29/XII–23»180. 
Халық Ағарту Комиссариаты Мемлекеттік Ғылыми Кеңестің тілі «Сана» журналына міндетті түрде жазушы тілшілердің қатарында мыналар бар: Арабайұлы Ишанғали, Асфандиярұлы Санжар, Әуезов Мұхтар, Байғурин Әлжан, Тынышбайұлы Мұха​меджан, Жандосұлы Ораз, Жәленұлы Кәрім, Жұмабайұлы Мағжан, профессор Шмит Александр, Қожанұлы Сұлтанбек, Досмұхамедұлы Жанша, Досмұхамедұлы Халел, Досжанова Аққа​ғаз, Диваев Әбубәкір, Рысқұлұлы Тұрар, Сүлейұлы Біләл, Ға​лымжанов Файзолла, Қашқымбайұлы Иса, Оликов Федот, Ес​болұлы Мырзағазы, Омарұлы Уәлихан, тағы басқалар181. Жур​налдың мақсатын оның беташар санында: «Заманымыз мә​дениет заманы, мәдениетке бiлiм жеткiзедi. Бiлiм оңайлықпен қолға түспейдi. Бiлiм алуға көп еңбек, аса сабыр керек... «Сананы» шығарғандағы мақсатымыз аз да болса... кемшiлiк​тердi жойып, аңсаған елге, алақтаған мұғалiмдерге, жас өспiрiм шәкiрттерге түсiнiктi сөз беру. Бұл өте ауыр жұмыс, дегенмен де кiрiспеске амал жоқ»182, – деп жазды Бас редактор.

Журнал бетiнде ғылымның түрлi саласынан танымдық хабарлар, шет елдердiң мәдениетi мен өнерi, үлгiлi iстерi жө​нiнде қызықты деректер басылып тұрды. Негiзiнен жур​налдың ұстанған бағыты қазақ халқының өткен тарихи-мәдени ескерткiштерi, әдет-ғұрпы, салт-санасы, киген киiмi, тұтынған бұйымдары мен заттары, дүниенiң жаралу, даму заңдылықтары, демографиялық санақ, жан-жануарлар әлемi, бағзыдан жеткен әдеби жәдiгер, ойын-сауық тамашалары, өткен дәуiрдегi iрi тарихи тұлғалардың ғұмыр жолдары, қалдырған ғибратты сөздерi жайында толық мағлұмат берудi мақсат еттi. 

Бұл басылымды бүгiнгi ғылыми-көпшiлiк, әдеби-көркем hәм қоғамдық-саяси, салалық журналдарымыздың («Зерде», «Жа​лын» сияқты) басы десе де болады. Жоғарыдағы мақалада Халекең өзi де: «Сана» шындығында журнал емес, бөлек басы​лып шықпайтын уақ бiлiм сөздерiнiң жиынтығы. Оқу кiтабын жазу қиын жұмыс, ұзаққа созылатын, жиi шығарып тұру қолымыздан келмегендiктен, бiлiм беретiн уақ сөздердi жиып, журнал ретiнде шығарып тұруға ойладық»183, – дейдi. Қазақ-қырғыз Бiлiм Комиссиясының ұжымы төрағаның ұйымдас​тыруымен журналды өндiрiске дайындауға жұмыла атсалысты. «Сананың» тұңғыш санында Мұхамеджан Тынышбайұлының «Түрiк-монғол тарихы», Кәрiм Жәленұлының «Химия өзгерiс​терi», Әбубәкiр Диваевтың «Бұрынғы заманнан қалған заттарды қалай hәм қайдан iздеуге», Мұхтар Әуезовтің «Қазақстан, Түркiс​танның жерiнiң, халқының саны», Кәрiм Құлназар​ұлының «Қымбат намаз», Мағжан Жұмабайұлының «Ақан серi», «Сәрсембайдың жерi», «Жұлдызды – жүзiк, айды – алқа ғып берейiн», Халел Досмұхамедұлының «Қазақ-қырғыз Бiлiм Комиссиясынан», «Ұйқы деген немене?», «Машинаның күшi»,  «Жұлдыздарды күндiз көруге бола ма?», «Миллион деген немене?», «Шәкiрттер саулығын сақтау», тағысын тағы тарихи-этнографиялық, ғылыми танымдық, әдеби-мәдени өмiрдегi жаңалықтарға байланысты әр түрлi жанрдағы көсемсөз мақала​лар мен зерттеу еңбектер, өлең-жырлар жарық көрдi. 

Журнал бетінде жарияланған Мұхамеджан Тынышбай​ұлы​ның «Түрүк-моңғол тарихы» атты зерттеу еңбегі ғылыми құн​ды ой-пікірлерімен маңыздылығын әліге дейін жоғалтқан жоқ.

«Тарих жолымен жер жүзіндегі жұрттар екі бөлінеді: өнерлі, талапты қатардан қалыспаған жұрттар, бұларды тарихи жұрттар деп атайды. Ауропа һәм Азия халықтары, Америка һәм Априка​дағы өнерлі халықтар (Ауропа тұқымдары) – бұлар тарихты жұрттар. Екінші – неше мың жылдардан бері бір қалыпта тұрған, ілгері баспаған, аң сияқты халықтар, тарихсыз халықтар. Априкадағы занжилер, Америкадағы үнділер, Абстралия жақтағы малайлар – бұлар тарихсыз жұрттарға жатады. Тарихқа жазылатындай іс көрсетпеген соң бұларды тарих сөйлемейді. Өнерлі жұрттар бұларды айуан есебіне санап, жем қылып отыр, мұндай болғанда түрүк, моңғол қайсысына жатады?»184, – деп, осы сауалға зерделі зерттеуші жауап іздейді. Тарих ғылымы саласында қалыптасқан қағидаларға сын көзімен қараған автор ежелгі кітаптар мен ұлыстық шежірелердегі, шет елдік жиһанкездер мен оқымыстылар еңбектеріндегі, ауыздан-ауызға көшіп жұқанасы жеткен аңыз әңгімелердегі деректерге  сүйене түрүк, моңғол қарым-қатынасы мен байланысын, ру-тайпа​лардың этностық-нәсілдік бірігуі мен құралуы, олардың жүрген жерлері мен тараған аумағы хақында тың пайымдаулары мамандардың назарын аударары шүбәсіз. Көлемі бір жарым баспа табақ ғылыми еңбектің кезінде журнал оқырмандарының тарихи таным-түсінігін кеңейтуге зор әсер еткендігі даусыз. Күрделі тақырыпты жан-жақты ашу мақсатында автор Шыңғыс ханға дейінгі дәуірдегі хун, үйсін, қырғыз, сақ, йуз, қаңлы, сәнби, жұжан (ауад), оғыз, ұйғұр, тоғыз-оғыз, қарлұқ, бежінек, бұлғар, қазар, мажар, башқұрт, қыпшақ, тағы басқа ру-тайпалар мен этностар туралы мол дерек береді.  

Қалам күшiмен жәрдем беретiн бiлiмпаздардың зәрулiгiнен басылым бетiнде танымал авторлардың аты-жөнi бiрнеше мәрте қайталануы журналистiк этика тұрғысынан оғаштау болған​дықтан, бүркеншік атпен жазып тұруы да үрдiске айналды. Мәселен, Халел Досмұхамедұлы аббревиатура әдiсi​мен жасал​ған «X.Д.», «Х», «Қара бала», Мағжан Жұмабайұлы «Жажеке», Мұхтар Әуезов «Қоңыр», Ишанғали Арабайұлы «Қырғыз» псевдонимін қолданған. Әрине, басылымның бар жауапкершiлiк салмағы, негiзiнен, бас сарашының мойнына түстi. Баспасөздiң көркемдiк сапасы, ғылыми тереңдiгi, материалдарының алуан тақырыпты қамтуы, әдеби тартымдылығы, полиграфиялық мүмкiндiктiң төмендiгiне қарамастан, ұлыттық бояу-нышан​дары, емлелiк бiрiздiлiгi, сауаттылығы жағынан Халел Дос​мұхамед​ұлының бiлiктiлiгi мен эстетикалық талғам деңгейiнiң биiктiгiн және бiр қырынан айғақтары хақ.

1931 жылы 4 мамырда Біріккен саяси Бас басқарманың тер​геушісіне берген түсініктемесінде Халел Досмұхамедұлы өз қолымен былай деп жазды: «...Халық Ағарту Комиссариатының тағайындауымен «Сана» журналының редакторы мен болдым. Сол бір шақтағы әдеби жұмыстарға бейімділігі бар жандардың тым жетіспеушілігінен журналды үзбей шығарып тұру өте-мөте қиынға соқты, сондықтан ол басылым екінші санында тоқтады. Жарық көрген екі санында ұмытпасам, менің, Диваев пен Жұмабайұлының мақалалары бар. Басқа кімдердің мақалалары болғаны жадымда жоқ, сондай-ақ, Ысқақовтың мақаласы болды ма, жоқ па, оны да білмедім. Ол кезде коммунистердің еркін жазуға төселгендері бірен-саран еді, бірақ олар жоғары қызмет орындарын иеленді және әдеттегідей журнал жұмысына араласуға уақыттары бола бермеді. Меніңше, бұл журналда олардың мақалалары болған жоқ.

Журналға енген мақалалар Қазақ-қырғыз Білім Комиссия​сында қаралып, сараланды және сонымен қатар, әсіресе, педа​гогикалық бағыттағы мақалаларды іріктеуге ғылыми-педа​гогикалық комиссия, оның төрағасы Архангельский жәр​демдесті. Журналдағы мақалаларда әдейі ұлытшылдықты уағыз​дайтын дәнеме болған жоқ.

Менің Қазақ-қырғыз Білім Комиссиясында жүргенімде Ысқақов жанама рөл атқарғандықтан, комиссия жұмысының ол аралықтағы жауапкершілігін мойнына алуға тиісті емес. «Сана» журналының бағыт-бағдарына Мемлекеттік Ғылыми Кеңес, Қазақ-қырғыз Білім Комиссиясы және жауапты әрі тікелей редакторы ретінде мен жауап беремін. Ұмытпасам, Әуезов пен Кемеңгерұлы журналға, жалпы, Қазақ-қырғыз Білім Комиссия​сының жұмысына араласқан емес. Кемеңгерұлы ол кезде Таш​кентте болған да жоқ. 1923 жылдан кейін мен Қазақ-қырғыз Білім Комиссиясынан Денсаулық сақтау Халық Комиссариа​тына қызметке ауыстым. Менің қызметтен кетуіммен Қазақ-қырғыз Білім Комиссиясының жұмысы әлсіреп, 1924 жылғы шекараны межелеуге байланысты жабылды. Межелеу аяқталған соң Әуезов, Кемеңгерұлы, Ысқақовтар газет, журналдарда әдеби қызметтер атқарды»185. Бұл Кеңес өкіметінің саналы түрде 1928 жылдан бастап ұлыт зиялыларына қасақана жүргізген қуғын-сүргін саясатының «Алашорда ісі» атты әйгілі тергеу «эпо​пеясы» еді. Алаш қайраткерлері жаппай тұтқындалып, «контр​ре​волю​циялық-ұлытшыл ұйым» құрды деген желеумен жауап​талды. Олардың арасында Мұхтар Әуезов, Қошмұхамед Кемең​герұлы, Даниял Ысқақовтар да бар еді. Халел Дос​мұхамедұлы түсініктемесінде өзі басқарған «Сана» журналы мен Қазақ-қырғыз Білім Комиссиясының ісіне әлгі айтылған алаш азаматтарының еш қатысы болмағандығын мәлімдеп, есімдеріне шаң шуытпауы, біріншіден, өзінің зияны тиіп кетпеуін көздесе, екіншіден, олардың өміріне төнген қауіп-қатерден қорғап қалу әрекеті анық аңғарылады. Шындығында, Халел Досмұхамедұлы өзі ұйымдастырған «Санаға» қалам күшімен жәрдем берген Мұхтар Әуезовті ұмытуы, журналдың тұңғыш санында «Жас жүректер» атты әңгімесінің соңына оның «Қоңыр» деп қол қойғандығын білмей қалуы мүмкін емес еді. Енді Біріккен саяси Бас басқарманың тергеу ісінде тіркелген Мұхтар Әуезовтің сол кездегі республика басшысы Голощекинге жазған арыз мәтініне құлақ түріп көрелік: «...Менің түсінуімше, Досмұхамедұлы, Тынышбайұлы ұйымына еніп, сол ұйымның құқын іске асыру жолында совет құрылысына өзімнің ой-пікір, көзқарасымды өткізіп, совет үкіметінің жер бөлу, баспасөз, мектеп, тағы басқа күрделі шараларына залалымды тигізіп, сол жұмыстарының ақсауына ат салысқан болып шығыппын... Ең ақырында «Тынышбайұлы, Досмұхамедұлы ұйымына» қатысың бар деп желімше жапсыруды үзілді-кесілді мойындамаймын...»186, – деуінен оқиғаның жалпы ыңғай бағытын бажайлауға болады. Алаштың көсем тұлғалары Ахмет Байтұрсынұлы, Міржақып Дулатұлы, Халел Досмұхамедұлы, Жанша Досмұхамедұлы, Мұхамеджан Тынышбайұлы Кеңестік жазалаудың қуғын-сүргін құрығынан құтылмасын сол кездің өзінде-ақ білді, қалыптасқан қоғамдық-саяси ахуалды саналы түрде түсініп, сезінді. Енді олар неде болса, соңдарынан өкшелеп, іздерін басқан, үміт артқан буын өкілдерінің қалайда аман қалуына ақылмен күресуге бірауыздан іштей уәделескен тәрізді. Оларға тағылған айыптау хаттамаларындағы берген жауаптарының өн бойынан бола​шаққа аманаттай астарында сыр аңғарылады. Мұхтар Омархан​ұлы Әуезовтің тағдыр-талайы қазақ халқының ұлыттық сана-сезіміндегі түбегейлі өзгерістермен тікелей байланыстылығын зерде сүзгісінен елеп-екшеп, терең пайымдаған Әбіш Кекіл​байұлының замана сөзі біздің ой топшымызбен дөп ұштасады.

«Ел тағдыры қызыл империяның қолына біржола көшкен кезде «Алаш» қозғалысына алдымен тұзақ түсті. Ұлыттық мүдде мен тәуелсіздік мұратына біржола құрып кету қаупі төнді. Оны жойып алмаудың жалғыз ғана жолы бар еді. Ол – осынау өміршең мұратты жүректеріне мықтап еккен арыс азаматтардың қандай зобалаңды да, елмен бірге кешіріп, бірге көріп алуға тәукел етулері еді. Осының бәрін терең түсінген, заман мен қоғамға әріден қарай білген, ойлы да зерделі Әуезов 1932 жылы баспасөз бетінде өзінің райынан қайтқанын айтып, кешірім сұраған хат жариялатуға мәжбүр болды. Соның арқасында алыптар тобының қиямет заманға қалдырып кеткен жалғыз аманатындай болып, тірі қалды. Ел арасында бұны жазушы бұрынғы әріптестерінің айтуымен істеді деген де әңгіме бар. Қайткен күнде де бұл сорымызға емес, бағымызға қызмет еткен әрекет болды»187, – деп өте әділ әрі орынды бағалады. Шын​дығында, Алаш көсемдерінің абақтыда жатып күрескен үміттері ақталды. «Қазақстандағы Біріккен Мемлекеттік Саяси Басқар​маның төтенше өкілеттігі жанындағы үштіктің өткізген мәжілісі №111/к хаттамасының шешімі бойынша Әуезов Мұхтарды үш жыл концлагерьге қамауға кесіп, уақыты абақтыда отырған 1930 жылғы қазанның 8-нен бастап есептеліп, үкім шартты түрде орындалды. Ысқақов Даниял тергеу кезіндегі отырғаны ескеріліп, қамаудан босатылды»188. Өз өмірлері азап пен қор​лықта,  шыбын жандары қыл үстінде бола тұра, мұрат тұтқан ақ жолдан таймай, бар ниет, пейілімен демеп, жебеген арыс​тардың аманатын Мұхтар Әуезов соңғы демі таусылғанша адал атқарып өтті. Әттең, бір өкініштісі, Алаш зиялыларының ардақты есімдері мен рухани мұрасы халқының ортасына оралғанын, туған елінің тәуелсіздік тұғырына қонғанын ұлы тұлға көре алмай кетті. Егер мұндай бақыт Әуезов Мұхтардың маңдайына жазатайым жазылғанда, алаш арыстарының беймәлім талай құпия сырына қанық қылар еді.

Журнал бетiнде редактор мырза көптеген публицистикалық мақалалар жазды, ауыз әдебиетi нұсқаларын жариялады. Халел Досмұхамедұлы «Сана» журналының 1924 жылғы №2–3-сандарында «Аруақпен айтысу» дейтін сирек мұраны жария​лайды және оған мынадай түсінік береді: «Қазақ жұрты өліктерін өте сыйлайды. Там салу, ас беру, өліктің аруағына сыйыну секілді ырымдар қазақтың бұрынғы шамандығынан қалған. Күйікке шыдай алмай сүйгенінің моласына барып зарлайды. Моладағы кісіден жауап алады. Іштегі шерін шығарып, мауқын басады. Өлік зарлаушыға жауап береді. Мола басында айтыс болады. Аруақпен айтысу – жоқтаудың бір түрі...»189. Ғылым дамыған бүгінгі таңда ел ішінде әлі де болса жұрнағы сақталған аруақпен айтысудың бұл – жоқтау түрі фольклор зерттеуші, әдебиеттанушы ғалымдарымыздың назары​нан тыс қалып келді. Бейіт басындағы бұл айтыстың мәнін психологиялық тұрғыдан ғылыми зерттеудің ұлыттың тектік мінез-құлқына байланысты ізгілік, бауырмалдық қырларын ашуға мүмкіндік берері шүбәсіз.       

Оның шығармашылық машығынан оқыған жанға ой-өрiсiнiң тұңғиықтығы мен ауқымдылығы, бiлiм-парасатының тереңдiгi мен кiршiксiз тазалығының әсер күшi өз-өзiнен сезіліп тұрады. Қаламгер ғалымдық, ұстаздық тәлiм-тәрбиесi мен үлгi-өнегесi арқылы жас-кәрiнi бірден баурап, сана сарайларын шам жаққандай ғажайып асқақ күйге бөледi. Халекең мақала​ларының тақырыбынан бастап оқушысының бiлуге құштар​лығын оятып, eciл-дертiн үйiрiп әкетедi. Назар аударып көрелiк. «Миллион деген немене?» деп қарапайым ғана сауал қояды. Сосын «миллион» деген ұғымның астарына үңiлтедi: 

«Көптiң миллионды мұнша желеңдетiп жiбергенi дұрыс емес. Миллион баяғы миллион күйiнде қалды, бiрақ ақшаның бәсi кемiдi. Осы күнi қағаз ақшаның қадiрi кеттi, бұрынғы бiр сом ақшаның бәсi осы күнгi әлденеше миллион сомның бәсiмен тең болды. Қолы толған миллион деп аталған қағаз болған соң, сағат сайын «миллион» деп естiген соң, адам шатасып, миллионды жеңiл нәрсе деп ойлап кеттi. Миллионның не екенiн анық ескеру үшiн миллионды бәсi өзгергiш ақшамен өлшеу керек емес. Өлшемi өзгермейтiн нәрсемен санау керек.  

Миллионды түсiну үшiн бiрнеше үлгi келтiрелiк. Бiр байдың миллион қойы болсын. Бар қойын көгендесiн. Сонда көгеннiң ұзындығы екi жүз алпыс шақырым болмақшы. Ташкент пен Түркiстанның арасы жүз елу шақырым»190. Автор салыстыру әдiсiмен қоғам өмiрiнде цифрдың атқарар саяси-экономикалық, әлеуметтiк-мәдени тұрмыстағы мән-маңызын қатар өріп, әдемi сипаттаған. Жеке тұлғаның, тұтас әлеуметтің маңдай тер, табан ақысы, еткен еңбегі, жұмсаған күшінің көрсеткіші – санмен белгіленген мемлекеттің құнды қағаз, ақшасында екені. Мемлекет​тің әлеуеті мен байлығы, қазына қоры – экономикалық өсім мен даму деңгейіне, қаржылық номинал кірісіне бай​ланысты екені. Егер мемлекеттің өндірісі мен шаруашылығы тоқыраса, қаржылық институттары да дағдарысқа түсіп, гипер​инфляцияға ұшырауға әкеледі. Түркістан автономия​сындағы тауардың бағасы шектен тыс өсіп, ақшаның күрт құнсызданған экономикалық ахуалды Халел Досмұхамедұлы миллион саны мен мәнінің арасындағы себеп-салдары заңдылығын қарапайым мысал арқылы ашып береді. Халекең ұлыттық сананың саннан жаңылған қоғамдық зерде түйсігін әдейі оятуды көздегендігі аңғарылып тұр.     

Халел Досмұхамедұлының «Ұйқы деген немене?» атты мақа​ласы да көлемі шағын болғанмен, оқырманына ой салатын, ғылыми-танымдық жағынан көпшіліктің білуіне пайдалы мәселе төңірегінде сөз қозғайды.

«Ұйқысыз тірі жан күнелте алмайды. Сергек болу адамға қандай мұқтаж болса, ұйқы да сондай мұқтаж. Ұйқысы кемісе адамның тіршілігі бұзылады. Ұзақ ұйықтамаса – адам өледі»191. Осының сыры неде? Қамшының сабындай ғана адам ғұмы​рының тең жартысынан көбі ұйқымен өтеді. Егер адам баласының ұйықтамауына амал тапса, яки ұйықтамайтын етсе, қоғам өмірінде қаншалықты өзгеріс боларын ойша елестетудің өзі таңғаларлықтай ерекше құбылыс. Алайда тірі жанның биологиялық, физиологиялық табиғаты ұйқысыз қалыпты ғұмыр кешуі мүмкін емес. Өйткені мидың үнемі қызмет етуінен пайда болатын зиянды нәрселерден уланады екен. Сондықтан ми жұмыс қабілетінен айырылып, адамды ұйқы басады. Ұйықтаған әзірде ми демалып, удан тазарады. Ұйқының тіршілікте қажеттілігі соншалық, «асырауын дұрыс қылып-ақ, итті он-жиырма күн ұйықтатпасақ, өліп қалады. Қытай жұрты өлімге бұйырылған жазалы адамды ұйықтатпайды. Ұрмай-соқпай ұйқысыздықтан өлтіреді»192. Халық даналығы «ұйқы – дұшпан» деп тегін айтпаған. Ұйқыны қытайлықтар жазалау әдісінің қоғамдық-құқықтық түрі ретінде енгізуі де сонан. «Тіршіліктен туған денені улайтын нәрселерді «токсин» деп атайды» екен. Міне, осы удан тазартып тұратын антитоксинді табуға оқы​мысты дәрігерлер іздену үстінде екендігін автор әдемі баяндап береді.

«Санада» жарияланған редактордың ғылыми-танымдық мақаласының бірі – «Жұлдыздарды күндіз көруге бола ма?». Бұл мақаласында ол өмірде күнде көріп жүрген аспан денелері тура​сында қызықты мәліметтер береді. Аспан шам-шырақ​тарының қадір-қасиеттері хақында ғылыми деректер мен болжамдардан хабардар етеді. Күн сәулесі деп жүргеніміздің ауаға шағылысып пайда болған «ауа жарығы» екенін, немесе Айдың күндіз көрінуі, Ай жарығы деп жүргеніміздің Күннің сәулесі Аймен шағылысқанда пайда болған жарығы екенін қаперге салады. Жұлдыздарды күндіз көру үшін Жерді қоршаған ауаның жарығын байқалтпайтын әдістер арқылы анық аңғаруға болаты​нын жазады. Бұл ретте астрономдар арнайы телескоп деген аспаппен жұлдыздарды  күндіз де көріп, олардың қозғалыс әрекетін жіті бақылап отыру мүмкіншілігі барлығынан мақала иесі оқырманның дүниетаным өрісін кеңейте түседі. 

Журнал бетінде жарық көрген Халел Досмұхамедұлының «Мәшиненің күші» атты мақаласы оқыған жанға алғашқы сәтте әдеттегідей ғылыми-танымдық, ағартушылық бағытта жазыл​ғандай сезімде қалдырары сөзсіз. Ал егер мақалаға тереңірек бойлап, мән берер болса, автордың меңзеген әлеуметтік-саяси астарына көңіл көзі жете түсері кәміл. Кәзіргі заманда адам​заттың сенімді көмекшісі мәшиненің күшінсіз тіршілік өмірді көзге елестету мүмкін емес. Үстімізге киген киім, ішкен тамақ, мінген көлік, қысқасы, бәрі мәшиненің көмегімен атқарылады. Бұл мәшинелерді жұмысын жеңілдетіп, сапасын, өнімін, уақы​тын жеделдете түсу үшін адамның ақылы ойлап тапқан. Бұған жеткізген ғылым. Адамды қыруар жұмыстан азат қылған ғылымды игеру үшін білім ауадай қажет. Халел халқының шұғыл арада сауаттануына үндей отырып, «осы мәшинелердің астында тапталып қалмас үшін бізге де білімге ұмтылу керек. Шын азаттықты білім береді»193, – деп ұлыттың интеллек​туалдық біліктілігі ғана саяси-әлеуметтік тәуелсіздігінің кепілі екендігіне назар аударады, сол жолда тынбай еңбектену нәтижеге жеткізетініне сендіреді. Әйтпесе ғылыми-техникалық әлеуеті қуатты елдің табанының астында тапталып қалу қауіпі барын ол жасырмайды. 

«Сана» журналы қазақ тілінде жаңадан жарық көре бастаған туындыларға пікір білдіруді де ұмытқан жоқ. Төлтума библио​графия ғылымы саласында ана тілінде тұңғыш рет жазылған Міржақып Дулатұлының «Қазақ тілінде басылған кітаптарды көрсеткіш» атты еңбегінде отандық баспалар өнімдеріне арнайы аннотация бергенде «Сана» журналына да сілтеме жасап отырады. Сондай аннотацияның біріне назар аударалық: 

«Күн күркіреуі мен найзағай». Орысшадан аударушы Басы​ғара ұлы Жүсіпбек. Ташкент. 1923 жыл. 45 бет. Бәсі 20 тиін.

«Кітәп ұғымды тілмен жазылған. Найзағайдың әлденеше түрде, түсте болатыны, электрдің қандай нәрселерден шыға​тыны, найзағайдың электрден пайда болатындығы, найзағайды тексерген білімпаздардың тәжірибесі, күн күркіреудің себебі, найзағайдың қандай зиян келтіретіні, найзағайдан сақтану жолы толық жазылған...». «Сана» журналы. №2–3, 1924 жыл»194.

Халел Досмұхамедұлы 1923 жылы 13-желтоқсанда Ташкент​тегi оқыған зиялылардың басын қосып, мемлекеттiк Ғылыми Кеңестiң жанынан «Талап» қауымын құрды. Қауымның мекен-жайы Карл Маркс даңғылы, 41 үй, 35-пәтерге орналасты. Қазақ-қырғыз мәдениетiн көркейтушiлер қауымы «Талапқа» мүше болғандар саны қысқа мерзiмде 103-ке жеттi. Олар кiсi басы жылына 120 сом мүшелiк жарна төлеп тұрды. Қауымның төрағасы Халел Досмұхамедұлы, мүшелерiнiң қатарында шығыс​танушы, профессор Александр Эдуардович Шмидт, инженер Мұхамеджан Тынышбайұлы, студенттер Мұхтар Омар​ханұлы Әуезов, Қасым Тыныстанұлы, этнограф-ғалым Әбубәкiр Диваев, ақын Мағжан Жұмабайұлы, Кәрiм Жәленұлы, Николай Архангельский, Иса Тоқтыбайұлы, тағы басқа азаматтар болды. «Талаптың»  Жетiсу облысының орталығы Алматы қаласында бөлiмшесi жұмыс жасады. Халел Досмұхамедұлы «Талап» қауымының бағдарламасын 1923 жылы «Сана» журналының №1 санында жариялады. Онда былай делінген: 

«1.Қазақ-қырғыз халқының мәдениетi өркендеуiне қауымның көздеген мақсаттары мыналар:

а)Қазақ-қырғыз халқының әдеби, пән, ғылым атауларын hәм басқа мәселелердi тексеру; 

б)Ұлыт өнерiн (искусствасы) тәптiштеу..; 

п)Қазақ-қырғыз халқының тарихын hәм салтын тексерiп қарастыру..;

т)Қазақ-қырғыз мектептерiнде оқыту мәселесiн peттеп, жөнге салу; 

ж)Қазақ-қырғыз халқының бiлiм қызметкерлерiне hәм өнер қайраткерлерiне жәрдем көрсету...»195.

Ұлыт мәдениетiн өркендетуге «Талап» қауымы өзiнiң қомақты үлесiн қосты. «Талаптың» бiлiктi мүшелерi көпшiлiк алдында дәрiс оқып, баяндамалар жасап, түрлi көрмелер ұйымдастырды, ел арасынан бағзы мұрағаттарды, кiтаптар мен қолжазбаларды, өнердiң сан алуан үлгiлерiн, ескiлiктiң тамтықтарын жинап, кiтапхана, оқу залын ашты. Қауым көздеген мақсатын түбегейлi орындап, ойлаған үдесiнен толық шықпаса да, көп iс тындырғанға ұқсайды. Ең бастысы, бұл игiлiктi бастаманың iз-түзсiз қалмай, ұлыт мәдениетiнiң дамуына өз кезiнде серпiлiс тудырғаны кәмiл. Өкініштісі, алаш арыстарының рухани бекзаттық әрекетінен зиянкестік іздеген кеңестік биліктің әсіресақтығы «Талап» қоғамын жапқызуға мәжбүр етеді. 1925 жылы 14 желтоқсанда Қазақ Өлкесін зерттеу қоғамы басқармасының кезектен тыс мәжілісі өтеді. Бұл басқосуды Қазақ Өлкесін зерттеу басқармасының төрағасы Молдағали Жолдыбайұлы жүргізіп, Басқарма мүшелері Ақмет Бірімжанұлы, Телжан Шонанұлы және Халық Ағарту Комис​сариаты ғылыми мекемелер мен қоғамдардың меңгерушісі 
Н.А. Лебедев, мәжіліске хатшылық еткен Нейзель жолдас қатысты. Осы мәжілістің қорытындысы бойынша №17 хаттама толтырылған. Хаттама мәтінінде күн тәртібіндегі мәселе тыңдалды:

«1. Қазақ Өлкесін зерттеу қоғамы басқармасы Ташкент қаласындағы қазақ мәдениетін жан-тәнімен қолдаушы «Та​лаптың» қызметін талқылап, 21 қараша 1925 жылдан бастап бұл қоғамдық ұйымды тарату мәселесі көтерілді.

Қабылданған қарар бойынша: 

Ташкент қаласындағы «Талап» қоғамы қызметі тоқтатылды. Осы қоғамның басқарма мүшесі жолдас Мұхамеджан Тыныш​байұлына «Талаптың» түгел кітапханасын, ақша қаражаты мен іс жүргізу жұмысын Қазақ Өлкесін зерттеу қоғамы канцелярия​сына тапсыру жүктелді. [Жеке қолдары қойылған]»196. Сөйтіп талапшылардың алдына қойған таудай талабы орындалуына билік тұтқасын ұстағандар жолын біржола кесіп тынды. Бұрынғы Алаш қайраткерлерінің есімі – қазақтың рухани орталығы болған Ташкент қаласымен байланысты екені мәлім. Олардың қоғамдық сан-салалы қызметі әкімшілік-билік тара​пынан жіті қадағалау мен бақылауға алынуы – алаш арыс​тарының идеялық мақсат-мұратына сенімсіздік сейілмеген​дігінің айғағы. 
Мұрағат қорында сақталған құжаттар арасында Түркістан Республикасы Халық Ағарту Комиссариятының Мемлекеттік Ғылыми Кеңесі 1924 жылы 30 желтоқсанда бекіткен «Сана» журналына қаламақыға жұмсалған ақша есебі көрсетілген ведомосы сақталған. Онан мынадай мәліметтерді оқимыз:

«Х. Досмұхамедұлы журналдың редакциясына – 24 сом, жарық көрген мақалаларына – 24 сом 38 тиін; Қ. Кемеңгерұлы журналдың материалдарын редакциялағаны үшін – 24 сом, жарық көрген мақалаларына – 58 сом 13 тиін; Д. Ысқақұлы жур​налдың материалдарын редакциялағаны үшін – 24 сом, жарық көрген мақалаларына – 153 сом 76 тиін, корректорлық қыз​метіне – 36 сом; Ғ. Байтасұлы жарық көрген мақалаларына – 111 сом 58 тиін, корректорлық қызметіне – 12 сом; Ж. Аймауытұлы жарық көрген мақалаларына – 28 сом 13 тиін; М. Тынышбайұлы жарық көрген мақалаларына – 30 сом, журнал қосымшасына – 11 сом 25 тиін; І. Жансүгірұлы жарық көрген мақаласына – 13 сом; М. Жұмабайұлы жарық көрген жарияланымдары үшін – 52 сом 50 тиін қаламақы алған»197.

Халел Досмұхамедұлы жазған әрбiр мақаланың арқалаған қоғамдық-саяси, әлеуметтік-мәдени жүгi, айтар жаңалығы бар. Әйтсе де, өкiнiштiсi, маман қаламгерлердiң аздығы, мемлекеттiк Ғылыми Кеңестiң берген ақшасы журналдың техникалық жұмыстарынан артылмауы, жәрдем беретiн, көмек қылатын кiсiнiң кемдiгi «Сананың» 1924 жылы амалсыз жабылуына себеп болды.

Қазақ баспасөзінің тарихын зерттеген еңбектерде «Сана» журналы туралы пікірлер ала-құла. Олай болатын себебі бұл журналды шығарып тұрған Халел Досмұхамедұлының жеке басы мен оған қатысқан бұрынғы Алаш азаматтарының саяси-идеялық көзқарас танымына Кеңестік дәуірдегі ғылыми-методо​логиялық ұстаным тұрғысынан қалыптасқан теріс насихаттың ықпалынан туғаны бүгінгі таңда жасырын емес. Сондықтан журналдың бағыт-бағдары, мақсат-мүддесі хақында ғалым зерттеушілердің шынайы ақиқатты жазуға еркіндігі жетпеді. Тіпті, көп жағдайда баспасөздің түпнұсқасымен танысудың да мүмкіншілігі болмағандай әсер етеді. Себебі журналдың шық​қан, жабылған жылдарына байланысты жаңсақ айтылған пікірлер соны байқатады. Мәселен, қазақ баспасөзінің тарихына іргелі еңбектер жазған профессор Бейсенбай Кенжебаев:

«Сана» журналы, 1924 жылы Ташкентте шықты. «Қазақ-қырғыздың мәдениетін өркендетушілердің «Талап» қауымы шығарды»...

Газет, журналда көбінше бұрынғы ұлытшылдар-алаш​ордашылдар, ескі зиялылар отырды. Олар адал істемеді. Осыдан кейбір газеттер атына «алаш» деген сөздер араласты; газет, журналдарда кейде бірді-екілі ұлытшыл бағытты материалдар басылып жүрді; «Шолпан», «Сана» сияқты журналдар, көп ретте «Ақ жол» газеті ашық ұлытшыл бағытта шықты. Ұлытшылдар совет баспасөзін ұлытшылдықты үгіттеу құралы етуге тырысты»198, – деген пікір түйді. Әрине, бұл амалсыздықтың кебін киген сол дәуірдегі Кеңестік идеологияның шеңгелінен шыға алмағандығына дауымыз жоқ. Дей тұрғанмен, осында нақтылауды қажет ететін екі мәселе бар. Біріншіден, «Шолпан» журналы 1922-1923 жылдары, «Сана» журналы 1923-1924 жыл​дар аралығында жарық көрді. Екіншіден, «Сана» журналын «Мемлекеттік Білім Кеңесінің тілі» ретінде Қазақ-қырғыз Білім Комиссиясы шығарып тұрғандығын шатастыруға болмайды.

Аталған басылым туралы негізгі мәліметті нақтылы сол тұстағы жағдаймен санаса отырып, «Қазақ баспасөзінің даму жолдары» атты еңбегінде профессор Хайыржан Бекхожин тәуір сипаттаған. Ғалым «Сананың» бірсыпыра пайдалы жақтарын сөз етіп келіп, кемшіліктеріне тоқталады. 

«Бірақ журнал жұмысында ірі кемшіліктер, көптеген теріс пікірлер болды, – дейді ол. – Журнал материалдары халықтың ой-санасын, қоғамдық пікірді сол кездегі саяси-әлеуметтік мәселелерге аудармайды. Сол күннің, сол таңның көкейтесті әлеуметтік, саясат мәселелерін көтермейді, ол жөнінде өз пікірін айтпайды, жаңаны насихаттамайды. Үнемі ескіні, өткен-кеткенді сөз етеді. Ел назарын артқа аударып, күн өткен мәсе​лелерді уағыздайды. Бұрынғы жеке билерді, бектерді мадақтап кетеді. Ескі салт, ескі сананы дәріптейді. 

«Сана» кей ретте әдебиеттің тазалығы, идеялығы дегенді ескермейді. Онда жарияланған бірсыпыра шығармалар ұлыт​шылдықты уағыздайды. Әрине, мұндай жат идеялы, саяси бағыты теріс материалдар халықтар достығына зор нұқсан келтіретін еді. Міне, осындай қателіктері үшін «Сана» үш нөмірінен соң 1924 жылы ноябрьде жабылды»199, – деп тұжы​рымдайды ғалым. Шындығында, профессор Хайыржан Бек​хожин​нің де уақытында бұлай демеске шарасы болмағаны белгілі. Оның «әлеуметтік-саяси мәселелерді көтермеді» деп журналды кіналауы қисынға келіңкіремейді. Редактордың саяси күресте әбден шыңдалғаны мен қырағылығы, оған деген Кеңес өкіметінің «ерекше көзқарасы» Халел Досмұхамеұлының бұл мәселеге өте сақ болғандығын кейінгі қуғын-сүргін жылдары Біріккен саяси Бас басқарманың әпербақан тергеушілерінің қаншалықты әдіс-айлаға салып, қарманса да, «Санаға» бай​ланысты ешқандай айып таға алмауынан анық көруге болады. Және бір ескерерлігі «ескі салт, ескі сананы дәріптеу» емес, жалпы ұлыттық сананы қалыптастыру бағытында өткен-кеткен, әдет-ғұрып, этнопсихология мен дәстүрді жас өскін шәкірт буынға сіңіре түсу үшін журналды о баста мектепте көмекші құрал ретінде пайдалану жағы көзделген-ді. Сондықтан «Сана​ның» өзін оқыған жанға жоғарыдағы ескертпелердің негізсіз​дігін аңғару қиын емес. Сонымен қатар «Сана» журналы қате​ліктері үшін жабылған ештеңесі жоқ, оның тоқтауына негізгі себеп болған ақшалай қаражат мәселесінің шешілмеуінен еді.

Журнал хақында әдемі ой-пікірін білдірген белгілі ғалымның бірі – филология ғылымдарының докторы, профессор Темірбек Қожакеев. Бұл зерттеушінің де «Сана» журналының кемшілігін көрсеткен тұстары Хайыржан Бекхожиннің пайым​дауымен сабақтас деуге болады. Ғалымның өз сөзіне жүгінсек: 

«Сана» мазмұнында да ірі кемшіліктер, теріс пікірлер орын алды. Онда саясат бөлімі болмады. Партия саясатын насихаттау, партия жолы үшін күресу айқын көрінбеді. Журнал материал​дары халықтың ой-санасын, қоғамдық пікірін сол кездегі саяси-әлеуметтік мәселелерге көп аудармады. Ол жөнінде өз пікірін саралап отырмады. Жаңаны жеткілікті насихаттамады. Үнемі ескіні, өткен-кеткенді сөз етті. Ел назарын артқа аударып, күн өткен нәрселерді баса уағыздады. Бұрынғы жеке билерді, бектерді мадақтау, ескі салт, ескі сананы дәріптеужиі орын алды»200, – дейді. Зерттеуші журнал «мазмұнында ірі кемшілік​тер, теріс пікірлер» орын алды дей тұра нақты дәлел-айғақтарын көрсетпейді. Сол сияқты ғалымның журналда «саясат бөлімі болмады, партия саясатын насихаттау, т.т.» дегенімен де келісудің жөні жоқ. Біріншіден, Халел Досмұхамедұлы Қазақ-қырғыз Білім комиссиясы атынан жазған «Сана» журналының бағдарламалық мақаласында алға қойған басты ұстанатын сегіз түрлі мәселеге арнайы тоқталып өткен. Бір сөзбен айтқанда, журналды әдеби-көркем, педагогикалық-ағартушылық, тарихи-этнографиялық, ғылыми-танымдық бағытта шығару көзделгенін ол ап-анық жазды. Редактор саяси-әлеуметтік мәселені тікелей қозғамады, дегенмен, «Санада» жарияланған тақырыптың күллі мазмұн астарынан қазақ өмірінің ауыр тұрмысымен байланыс​тыра отырып, оқырманның өзін іштей толғанысқа түсіре, қорытынды ой түйетіндей етіп қабылдату шеберлігі айқын көрінеді. Екіншіден, Темірбек Қожакеев ескерткендей «Сана» нағыз журнал емес, білім-ғылым материалдарының жинағы»201 болса, онда журналда «саясат бөлімі жоқ, партияны насихат​тамады» деген уәж орынсыздау. Ғалымның «Санаға» қатысты аталған пікірі де кезіндегі идеологиялық қақпайдың нәтижесінен туғандығына күмән келтірмейміз және журналдың «қаржы, қағаз, әріп жетімсіздігінен 1924 жылы қарашада шығуын тоқтатты» – деуі шындық. Бұл тұрғыда профессор Темірбек Қожакеев өзіне дейінгі зерттеушілердің «Сана» журналы идеялық-саяси қателіктері үшін жабылды» дейтін жалаң, дәйек​сіз тұжырымына түзету жасайды. Әрине, «Сана» журналы мінсіз шықты деуден аулақпыз. Кәсіби білімі бар мамандардың жоқтығы, техникалық мүмкіндіктің төмен жағдайында, қағаз, бояу, әріп, тағысын тағы баспа ісіне қажетті керек-жарақтың жетіспеуі, басқа да түрлі кедергілерге қарамастан, «Сана» сияқты журнал шығаруды ұйымдастырған Халел Досмұхамед​ұлы еңбегі қалай айтсақ та ұлыттық баспасөзіміздің даму жолын​дағы мақтанышы десек, қателеспейміз. Журналдың тұң​ғыш санында-ақ басталған игі іске қол ұшын берем деушілер табылар деген үмітпен редактордың «Көңіл шабады, жүрек талпынады, бірақ қолда қуат кем. Жәрдем беретін, көмек қылатын кісі аз. Қанат, құйрық болмай, сүйеуші тіреу болмай жұмыс көркеймейді. Сондықтан білімі бар саналы азаматтарға, әсіресе мұғалімдерге жәрдемші болып, сүйеңдер деген өтініш айтамыз. Ақшамен болсын, жазумен болсын жәрдем беріңіз»202 – деуі арқылы қалыптасқан нақтылы жағдайды тайға таңба басқандай ашық бейнелейді. Халел Досмұхамедұлы журналдың үлкен қиыншылықпен жарық көргендігіне оқырман назарын аудара отырып, лажсыздықтан жіберген олқылықтарын тер​мелеп атап-атап өтеді.

«Сананың» бірінші саны нағыз ойлағандай болмады, біраз кемдіктері бар. Бұған бірінші себеп – істің жаңалығы, бұрын​ғыдан үлгі болмағандығы. Екінші себеп мынау болды: көп адам сөз жазбақшы болып уәде берсе де, бірқатары уәдесінде тұрмады, бірқатары журналға лайықты сөз жаза алмады. Журналымызға сөз жазған кісілердің бірен-сараны болмаса ақы алғаны жоқ. Білім Кеңесінің берген ақшасы журналдың техни​калық жұмыстарынан артылған жоқ. Халық Ағарту Комис​сар​лығының жарлығын ойға алсақ, болашақта да ақша мол болады деген үміт аз. Бұл оқушы мен жазушының есінде болсын. Еңбегін сатпай, халық үшін бос қызмет қылған азаматтарға Тәңірі жарылғасын айтамыз!»203– дейді Халел Досмұхамедұлы. Журналдың тілі мен мазмұндық сипатына, тақырыптық-жанр​лық пішіні мен ұлыттық тәлім-тәрбиелік қадір-қасиетіне, дәстүр сабақтастығы мен ғылыми-техникалық үдерістің жаңалық​тарына редактор шамасы келгенше талғампаздықпен қараған​дығын «Сананы» оқыған сайын сезіне түсеміз. Ал ол оңай іс жүзіне аспағанын Халелдің жоғарыдағы өз пікірінен ұғына​рымыз шүбәсіз. «Сананы» да шығарған, негізінен, «еңбегін сатпай, халық үшін бос қызмет қылған азаматтар» екеніне көзіміз жеткендей болады. Сондықтан журналдан кемшілік іздеудің еш қисыны жоқ, кем-кетігі болса, ол ырыққа көнбеген заманның салған ауыртпалығынан көру ләзім. Ал осындай қиын-қыстау шақта елдің рухани санасын ағартуға, ой өрісін дамытуға үлес қосқан, кейінгілерге ғибратты нұсқа қалдырған «Сана» журналы, оның шығарушы әрі Бас редакторы Халел Досмұхамедұлы өзінің тарихи әділетті бағасын енді ала бастады. Бас редактор «Сананы» шын мәнісінде «Ұлыттық Сананың» жалауы етіп көтеруді көздеген еді. Халел ғасырлар бойы талай түрлі сыннан өткен ұлыттың бай саяси-әлеуметтік тәжірибесін, даңқты көсем тұлғаларын, өнер саңлақтарын, асқан ерлігімен ел қорғаған, дала бөрілеріндей ешкімнің құқайы мен қақпайына көнбеген, еркіндік сүйгіш батыр ұлдарын дәріптеу арқылы ұлыттық сананың Темірқазығына бағыттауды мақсат етті. Бұл – елдің рухын жасытпақ болған жат идеологияның күлпаршасын шығарып, тарихи сананы жаңғыртқан, қалың бұқараның жігерін жанып, намысын ұштаған алмас қайрақ еді. Халелдің асқақ арманы орындалды, ұлыттық сана бүгінгі таңда кемелдену сатысында. Сайып келгенде, ақиқат енді ғана орнығу үстінде. Әлі алда талай-талай сүбелі зерттеу еңбектер жазыларына да еш күмәніміз жоқ.

«Сана» журналының бар болғаны үш-ақ (№1; №2–3 сандары бірге) саны жарық көрсе де елдің көңілінен шыққан, бағыт-бағдары айқын, үлгі тұтарлық, ізашар басылым ретінде қазақ баспасөзінің тарихында алтын әріппен мәңгі жазылып қалды. Әлбетте, бұл – «Сананың» Бас редакторы Халел Досмұхамед​ұлы шығармашылығы мен қайраткерлік-ұйымдастырушылық еңбегінің жемісі еді.  

